
Family en vriende,

EK sé baie dankie aan ‘n ieder en ‘n elk wat die moeite gedoen het om vandag hier te wees
om te kom afskeid neem van Zackie de Beer.

Zackie de Beer was my pa en vir baie jare het ek gedink hy is maar ‘n pa soos enige ander pa.
Ek dog alle pa’s is maar so! Hoe ouer ek geword het, het ek egter telkens tot die besef gekom
dat hy nie maar net nog ‘n pa is nie. Hy was ‘n baie besonderse pa wat op sy stil manier, baie
deeglik sy stempel op ons afgedruk het.

Hy was ook ‘n baie besonderse mens. Hy was - soos die de Beers maar is - ‘n baie stil man,
‘n man van min woorde. Met sy teruggetrokke geaardheid, het hy homself geleer om ‘n
gemaklike en entoesiastiese openbare spreker te wees en dit neem baie durf om dit te doen, ek
weet!

Hy was ook ‘n intelektuele mens. Ek was altyd baie gemaklik in die wete, as daar iets is wat
ek nie weet nie, kan maar net vir hom vra, hy sal weet! Pa het altyd geweet!

Terselfdertyd was hy ook baie kunstig en handig. Hy was gedurig besig met een of ander
projek. Ons het seilboot gebou, model vliegtuie gemaak en gevlieg. Kaste en boekrakke
ingesit. Hy het ons altyd betrek by alles waarmee hy doenig was en ons saamgevat op die
ontdekkingstog om ‘n nuwe handvaardigheid aan te leer. Ek onthou nou nog die reuk van die
warm houtlym wat prut in die lympot.

Ek dink dat van sy grootste liefdes wat dwarsdeur sy lewe by hom gebly het, was fotografie

en skilder. In die meeste van ons wat vandag hier sit, se huise hang daar ‘n skildery of twee
van hom.

Hy het baie vroeg in sy lewe met fotografie begin. Lank voor daar digitale kameras was of
selfs nog voor daar sulke goed soos “single lens reflex” kameras was. Hy het ure in die
donkerkamer in die geheimsinnige rooi lig, spandeer om films te ontwikkel en om van sy
negatiewe swart en wit foto afdrukke te maak. Hy het letterlik honderde foto’s van al die
familie geneem van nog voor my geboorte af en hy het dit volgehou sy hele lewe lank.

Ons het in die week ‘n E-pos van Henry in New York ontvang, waarin hy noem van die foto’s
wat my pa van hom, oom Freddie en tannie Rina geneem het toe hy nog baie jonk was. ‘n
Baie mooi en roerende E-pos wat aan my ‘n besonderse blik op my pa gegee het en die rol
wat hy in die familie gespeel het.

Zackie de Beer was ‘n ware heer wat op hoogte was van wat om hom aangaan. Hy het sy
brein soepel gehou deur blokkiesraaisels in te vul, en wiskundige probleme op te los. Hy het
in die laaste tyd homself ure lank besig gehou deur Sudoko getal-raaisels in te vul.

Baie dankie vir elkeen van julle wat vandag hier is. Dankie ook aan tannie Hanna wat graag
hier wou wees.



